
Ուրախալի այս առիթով Նորին Սրբությունն իր օրհնությունն ու շնորհավորանք-

ները բերեց նաև Վանաձորի բնակիչներին՝ հորդորելով գոհություն մատուցել Աստ-

ծուն, որ Իր ողորմությունն ու սերը միշտ ուղեկից է դարձնում հայոց ազգին՝ պար-

գևելով նման բարիքներ:  

Ապա Մայր Աթոռ Սուրբ Էջմիածնի լուսարարապետ Տ. Արարատ եպիսկոպոս 

Գալթագճյանն ընթերցեց Հայորդյաց տան կառուցման արձանագրությունը, որը 

տիար Սարգիս Բեդևյանի կողմից զետեղվեց կառուցվող շենքի հիմերում: 

Հիմնարկեքի արարողությանը հաջորդեց Հայորդյաց տան սաների կողմից պատ-

րաստված համերգային ծրագիրը, որի ավարտին Նորին Սրբությունը ծանոթացավ 

շինարարության ընթացքին և իր գնահատանքը հայտնեց շինարարներին: 

Հիմնարկեքի արարողությանը ներկա էին նաև ԱՄՆ հայոց Արևելյան թեմի առաջ-

նորդ Տ. Խաժակ արքեպիսկոպոս Պարսամյանը, ազգային բարերարներ Հրաչ և Սյու-

զան Թուֆայանները, Մայր Աթոռի միաբաններ, ուխտավորներ և բազում հյուրեր: 

  

 

ՕԾՎԵՑԻՆ ՀԱՂՊԱՏԱՎԱՆՔԻ ԵՐԿՈՒ ԶԱՆԳԵՐԸ 
 

Օգոստոսի 7-ին Վանաձորի Ս. Աստվածածին եկեղեցու բակում Գուգարաց թեմի 

առաջնորդ Տ. Սեպուհ եպս. Չուլջյանի ձեռամբ և թեմի հոգևոր դասի ու հավատաց-

յալների մասնակցությամբ տեղի ունեցավ Հաղպատավանքին նվիրաբերված երկու մեծ 

զանգերի սրբագործման և օծման արարողությունը:  

Զանգերը Հաղպատավանքին են նվիրաբերել ՌԴ Կրասնոդարի հայազգի բնակիչ-

ներ տեր և տիկին Հարություն և Կարինե Գևորգյանները՝ համաձայն Հաղպատավան-

քի վանահայր Տ. Արտակ վրդ. Տիգրանյանի առաջարկության:  

Սրբագործված երկու մեծ զանգերը, որ կշռում են 350 կգ և 250 կգ, լվացվեցին ջրով 

ու գինով և օծվեցին Սրբալույս Մյուռոնով:  

Դրանք մեծ հանդիսավորությամբ կտեղադրվեն Հաղպատավանքում: 

